Dithero tsa Tirelano mo Kutlwanong

48/2015 Thero ka Sontaga wa 16 morago ga moletlo wa borobongwe, e le ka 20. 09. 2015
Mo leineng la Modimo o e leng Rara le Morwa le Mowa o o Boitshepo!

Lefoko le le okamelang beke eno, le kwadilwe mo go 2 Tim 1:10b, le re: “Jesu Keresete
Mogolodi wa rona o nyeleditse loso, a baya botshelo le bosasweng mo leseding ka

Efangele.”
1. Sefela sa 202 - 187/195

2. Thapelo: Morena Jesu Keresete, re a leboga, gonne o re solofeditse gore o tla nna le
badumedi ba gago go ya mo bokhutlong jwa lefatshe, gape o re senoletse gore o tsogo le
botshelo, le gore o re baakanyeditse boithwarelo mo leineng la gago. Re a leboga, gonne o
itshenoletse ka ditiro tsa gago ka gore o re lebelela ka bopelotihomogi mo ditlalelong tsotlhe tsa
rona, le gore o Mothusi wa rona mo go tsona, le gore o Morena yo o nang le thata go tsosa baswi
mo losong. Ke gona re go kopang gore o re bolokele mo tumelong e re ikanyang ka yona gore o

Morena le Mopholosi wa rona. Amen.

3. Lefoko la Testamente e kgologolo le kwadilwe mo go Dilelo tsa ga Jeremia 3:22-32;
Epistolo ka fa thulaganyong ya 2 e kwadilwe mo go 2 Tim. 1:7-10;
Efangele ka fa thulaganyong ya 3 e kwadilwe mo go Luka 7:11-16.

4, A go ipolelwe tumelo ya bokeresete!

5. Sefela sa 204 - 189/197

6. Thapelo ya mmadi wa thero.

7. Efangele ka fa thulaganyong ya 1 e kwadilwe mo go Johane 11:1-3. 17-27.41-45, e re:
"Go ne go le motho yo o lwalang, e bong Lasaro wa Bethania, motsana wa ga gabo Maria le
Maretha mogolowe. Maria yo ke ene yo o kileng a tlotsa Morena setlolo, a mo phimola dinao ka
moriri. Kgaitsadie Lasaro ke ene yo o neng a Iwala. Jaanong bokgaitsadie ba roma go ene ba re:
‘Morena, bona, yo o mo ratang o a lwala.’ ... E rile Jesu a goroga, a fitlhela a setse a na le malatsi
a le mane mo phupung. Bethania o ne a le gaufi le Jerusalema, e ka nna dimaele di le pedi.
Bajuta ba le bantsi ba ne ba tsile go Maretha le Maria go ba gomotsa ka ntlha ya loso lwa ga
kgaitsadia-bone. Ya re Maretha a utlwa gore Jesu o e tla, a ya a mo kgatlhantsha; Maria ene a

sala a ntse mo ntlong. Ke fa Maretha a raya Jesu a re: ‘Morena, fa o ka bo o ne o le teng,



kgaitsadiake o ka bo a se ka a swa. Le jaanong ke itse gore tsotlhe tse o tla di kopang Modimo,
Modimo o tla di go naya.” Jesu a mo raya a re: ‘Kgaitsadio o tla tsoga.” Maretha a mo raya a re:
‘Ke itse gore o tla tsoga ka letsatsi la bofelo motlhang botlhe ba tsogang.’” Jesu a mo raya a re: ‘Ke
nna tsogo le botshelo; yo o dumelang mo go nna o tla tshela, le fa a ka swa. Mongwe le mongwe
yo o tshelang, a dumela mo go nna, ga a ka ke a swa ka motlha ope. A o dumela jalo?’ Ene a mo
raya a re: ‘Ee, Morena, ke dumetse gore o Keresete, Morwa Modimo, yo o tlang mo lefatsheng.’ ...
Jaanong ba tlosa letlapa fa moswi a letseng teng. Jesu a lelala godimo a re: ‘Rara, ke a go leboga,
ka o ntkutlwile; mme ke ntse ke itse gore o nkutlwa ka gale. Ke buile jalo ka ntlha ya batho ba ba
ntikanyeditseng, gore ba dumele fa o nthomile.” Ya re a sena go bua jalo, a goa ka lentswe le
legolo a re: ‘Lasaro, tswela kwano!” Ke fa yo o neng a sule a tswa, a fapakilwe diatla le dinao ka
masela a phupu, le sefatlhego sa gagwe se fapilwe ka lesela. Jesu a ba raya a re: ‘Mmofololeng, lo
nte a tsamae.” Jaanong Bajuta ba bantsi ba ba neng ba tlile go Maria, ya re ba bona se Jesu o se

dirileng, ba dumela mo go ene." Amen.

8. Thero: Phuthego e e rategang ya Morena wa rona Jesu Keresete, Efangele eno ke motheo
0 0 siameng o o tiisang tsholofelo e kgolo ya bokeresete e re e ipolelang ka Disontaga tsotlhe mo
bofelong jwa boipolelo jwa tumelo ya rona, e e reng: Re a dumela “boitshwarelo jwa dibe, le
tsogo ya nama, le botshelo jo bo sa khutleng.” kana ka Efangele eno re senoletswe gore Jesu o
nna le rona mo ditlalelong tsa rona, le fa go na le pelaelo e ntsi le fa gare ga ditsala tsa ga Jesu, e
le pelaelo e e tlhagisitsweng ka mafoko a ga Maretha a a reng: “"Morena, fa o ka bo o ne o le
teng, kgaitsadiake o ka bo a se ka a swa.” Le Maria o ne a bolela mafoko ao, ya re a sena go
kopana le Morena. Mme ka tsona tse di bolelwang mo go Johane 11, re utlwa gore Jesu o0 ne a ba
felegetsa ka go ba gopola tsotlhe tse di diragetseng, Lasaro a ntse a lwala, le mo nakong ya
gagwe ya go bidiwa ke Morena, re a utlwa gore ya re Jesu a utlwile ka ga bolwetse jwa tsala ya
gagwe, a bua, a re: “Bolwetse joo ga se jwa loso, ke jwa kgalaletso ya Modimo gore Morwa
Modimo a galalediwe ka jona.” Jesu o ne a rata Lasaro le bokgaitsadie Maretha le Maria. Le fa go
ntse jalo, re a utlwa gore “ya re a sena go utlwa gore o a Ilwala, a nama a sa tlhotse malatsi a
mabedi kwa a neng a le teng. A diega mo go kalo go ya kwa Bethania, ga bonala ka tiego ya
gagwe maikaelelo a gagwe a gore go fete sebakanyana gore go bonale tota gore Lasaro o ne a
sule tota, jaaka re utlwa gore Maretha o0 ne a sa rate gore letlapa le tlosiwe mo mojakong wa
phupu, a re: "0 setse a na le monkgo; gonne a setse a le malatsi a mane a ntse a sule.” Mo go
tsotlhe tseo Jesu o0 ne a rata gore go senolwe thata e kgolo ya gagwe e a nang nayo mo godimo
ga loso. A rata gore a jwale tumelo mo dipelong tsa bone ka mafoko le ditiro tsa gagwe, a raya

Maretha, a re: “A ga ke a ka ka go bolelela gore fa o ka dumela, o tla bona kgalalelo ya Modimo?”



O ne a itshupa, fa e le tsogo le botshelo, a ba a solofetsa badumedi ba gagwe ka go bua gore “yo
o dumelang mo go nna o tla tshela, le fa a ka swa. Mongwe le mongwe yo o tshelang, a dumela
mo go nna, ga a ka ke a swa ka motlha ope.” O ba solofeditse jalo, le fa ba ne ba belaela, e le
baleofi. Ke gore ka go dumela mo go ene o ne a ba itshwarelo maleo, a tlosa pelaelo le go sa

dumele mo go bone gore ba tthhomamisediwe mo tumelong.

Fela jalo o ne a itshenolela mo go bone gore o ne a ba utlwela botlhoko, le go ba utlwela botlhoko
mo pelong. Seo se bonala ka dinaledi tsa gagwe, jaaka go kwadilwe, le go bolelwa ka mafoko a a
reng: “Ya re Jesu a bona Maria, a lela, le Bajuta ba ba tsileng nae ba lela, a tthabega mo moweng,
a huduega, a re: ‘Lo mo laditse kae?’ Ba mo raya ba re: ‘Morena, tla o bone.” Jesu a tsholola
dikeledi. Ke fa Bajuta ba re: ‘Bonang, 0 ne a mo rata jang ne!”” Ka tseo re a lemoga gore Jesu o
tshwenyega mo moweng mmogo le rona, o lela dikeledi mmogo le rona, fa re tshwenyegile ka go
swelwa ke yo re mo ratang. Bogolo Jesu o lela le rona, fa re sa amogele taletso ya gagwe gore re
ikwatlhaele maleo a rona, le go dumela mo go ene. Boammaaruri joo bo supelwa ka mafoko a a
bolelwang ka letsatsi, fa a ne a tsena kwa Jerusalema, a a reng: “Ya re a atamela, mme a bona
motse, a o lelela, a re: ‘Ntlha le wena mo letsatsing leno la gago o ka bo o lemoga tse di go isang
kagisong,” Luka 19:41-43. O ne a eletsa, a rata thata gore Jerusalema o mo amogele ka tumelo,
mme a lela, a re: “Jerusalema, Jerusalema, yo o bolayang baporofeti, o kgobotletsa ba ba
romilweng go wena! Ke ratile gantsi jang go phutha bana ba gago, fela jaaka kgogo e tla e
phuthe dikgogwana tsa yona ka fa tlase ga diphuka; mme lo ganne!” Math. 23:37. Jesu ga a re
utiwele botlhoko fela mo ditlalelong tsa rona tsa go tlhokofalelwa ke bagaetsho, le e seng mo
matshwenyegong a rona ka ntlha ya boleo jwa rona fela, mo godimo ga boutlwelobotlhoko o na le
thata go re thusa mo matshwenyegong a rona a boleo, foo o re solofetsa boitshwarelo jwa dibe
mo therong ka Efangele ya gagwe, la ka go re golola mo maleong le mo losong mo kokolobetsong
e e mo leineng la Modimo o e leng Rara le Morwa le Mowa o o Boitshepo, le mo boipobolong,
gore re gololwa mo maleong a rona mo leineng la Modimo o o Borarobongwe, le mo selalelong sa
Morena wa rona Jesu Keresete ka go abelwa mmele wa gagwe le madi a gagwe a re a
tshologeletsweng go nna boitshwarelo jwa dibe, ntle le tseo tse di diragalang mo tirelong ya
Modimo e e bonatshegileng mo phuthegong, re tlhhomamisediwa le ka tlhaloso ya artikele ya
boraro mo Kategisimeng, fa mo phuthegong ya ga Keresete badumedi ba itshwarelwa maleo otlhe
a bone ka letsatsi le letsatsi thata fela. Boitshwarelo jwa dibe bo kuelwa mo kerekeng ya Lutere
tumelo e e reng: “Kwa boitshwarelo jwa maleo bo leng teng, go na le le pholoso le botshelo jo bo
sa khutleng.” Efangele ya thero ya kajeno e supela Morena wa rona Jesu Keresete yo 0 neng a

tsoga mo baswing ka kgalalelo ya ga Rraagwe gore e bile o na le thata go tsosa yo re mo



tihokofaletsweng mo losong, le go mmusetsa mo botshelong. A itshupa jalo gararo, ka go tsosa
morwadie Jairo yo o neng a sule ka sebakanyana fela, ka go tsosa lekau la kwa Naine, fa a ne a le
mo tseleng ya go isiwa mo mabitleng. Ka polelo ya Efangele ya kajeno re utlwa, fa Lasaro a ne a
setse a nkgile, a tsosiwa, ya re a sena go hna mo phupung malatsi a a rileng, re a utlwa gore
“Jaanong ba tlosa letlapa fa moswi a letseng teng. Jesu a lelala godimo a re: ‘Rara, ke a go
leboga, ka o ntkutlwile; mme ke ntse ke itse gore o nkutlwa ka gale. Ke buile jalo ka ntlha ya
batho ba ba ntikanyeditseng, gore ba dumele fa o nthomile.” Ya re a sena go bua jalo, a goa ka
lentswe le legolo a re: ‘Lasaro, tswela kwano!’ Ke fa yo o neng a sule a tswa, a fapakilwe diatla le
dinao ka masela a phupu, le sefatlhego sa gagwe se fapilwe ka lesela. Jesu a ba raya a re:

‘Mmofololeng, lo nte a tsamae.”

Ke nnete: Go bolelwa ka ga kgakgamatso eo gore go itsiwe gore Jesu ga a re tlogele mo
matshwenyegong a rona, o solofeditse gore o tla nna le rona go ya mo bokhutlong jwa lefatshe. O
re utlwela botlhoko mo matshwenyegong a rona, kana o lela dikeledi ka go tshwenyega mmogo le
rona, la ka go re golola mo matshwenyegong a rona ka thata e kgolo gore re nne le boitshwarelo
jwa dibe, le botshelo jo bo sa khutleng mo kgalalelong ya gagwe. Ke tsona tse re di bolelelwang,

le go senolelwa ka mafoko a mantle a Efangele ya kajeno. Amen.

9. Thapelo: Modimo o o se nang tshimologo, le e seng bokhutlo, Mong-wa-thata-yotlhe,
Mogomotsi wa batlaledwi, Thata ya ba ba bokoa, re tlisa kopo ya diphegelo fa pele ga sefatlhego
sa gago, e le selelo sa batlaledwi, le baraedwi gore mongwe le mongwe a amogele thuso ya gago
mo ditlalelong tsa gagwe, a o lebogwe, o tumiswe go ya bosakhutleng ka ene Jesu Keresete,

Morena le Mopholosi wa rona. Amen. Thapelo ya Morena: Rara wa rona yo o mo legodimong ...
10. Sefela sa 316 - 291/297

A kagiso ya Modimo e e fetang tlhaloganyo yotlhe e boloke dipelo tsa rona le maikutlo a rona mo

go Keresete Jesu, Morena, Morepholosi. Amen.

Thero eno e kwadilwe ke E. A. W. Weber, ka ngwaga wa 2015.

Kgatiso le go rongwa ga dithero tseo go tshegediwa ke kopano e e bidiwang The Lutheran Heritage Foundation.



